Dragi Mali  prinče, 
   Pišem ti iz samo meni poznatih razloga.Naime, imam jednu dobro čuvanu tajnu koju želim da podijelim sa tobom. Kada bih je nekome drugom ispričala rekao bi mi da sam načisto pošašavila. Možda i jesam, ko to zna? 
   Najprije  želim da se predstavim. Zovem se Rahmana Kolenda. Imam dvanaest godina i učenica sam šestog razreda. Rođena sam u Sarajevu i tu sam živjela do svoje osme godine. Onda smo doselili u prekrasno selo Budmoliće koje se nalazi u podnožju planine Bjelašnice. Svako jutro kad otvorim svoje snene oči, prvo što ugledam kroz prozor moje sobe je ova ljepotica. Uvjerit ćeš se u to kad pročitaš ove stihove.
Iznad moga

Malog sela

Protegla se 

Gorda bijela...

Zaparala 

u visine

Plavom nebu 

Da se vine

Od hladnoće 

Sva zabijeli

Zimi ljeti

Kad god želi...

Prelijepa je

usred dana

A zablista 

kad je tama...

Srce svakom

Zatreperi

Bjelašnica

Kad zabijeli!

Dragi moj prijatelju, ti imaš svoju bajku koju djeca čitaju s radošću. U njoj se kriju prave životne pouke i  mudrosti.  Pročitala sam je u jednom dahu i o njoj na času lektire govorila  sa velikim oduševljenjem. U tvom čarobnom svijetu ne živi se za materijalnu korist već za iskrenu ljubav i prijateljstvo. Ti kritikuješ svijet odraslih, a ja ću te uvjeriti da među njima postoje veoma dobri ljudi koji brinu za druge i vole djecu.
Naučila sam iz tvoje knjige da su ljubav, odgovornost i razumijevanje prema drugima najveće ljudske vrijednosti.

Ja sam  u petom razredu sasvim slučajno  ušla u najljpšu bajku. Evo, kako je sve to počelo.Već na kraju prvog razreda osnovne škole iz mog pera  su  se počeli nizati   stihovi koje sam ja bilježila u svoje sveske. Poneku sam pjesmu pročitala drugaricama. Pokatkad bih  pročitala neki stih mom malom braci Almedinu da ga malo razveselim.On boluje od cerebralne paralize. Za takvu djecu kažu da su djeca sa posebnim potrebama. Smatram da su to divna djeca. Moj braco je veoma pametan i veliki je ljubitelj pisane riječi, iako još nije krenuo u školu. 
Kada bi on i mama odlazili u bolnicu ili u neki od rehabilitacionih centara, ja sam se povlačila u sebe, ni s kim nisam željela razgovarati. Čitala sam razne knjige  i svoju tugu sam prenosila na papir. Pjesme su se same nizale jedna za drugom i ja im već odavno ne znam tačan broj. 

Ono što hoću da ti povjerim desilo se na početku petog razreda. Braco je trebao ići u Fojnicu, ali moji roditelji nisu imali finansijskih sredstava. Bila sam zabrinuta i  tužna gledajući kako mi se brat bori sa opakom bolešću. Bolovi su postali sve jači, a napadi sve češći. Tješeći samu sebe, napisala sam sljedeće stihove da mi srce ne pukne od bola.

Voljela bih da sam riba

Da zaplovim morem plavim

Pa da odmah istog trena 

Svaku tugu zaboravim.

Da zaronim u dubine 

I osjetim radost neku

Neka školjka otvori se 

I biseri nek poteku.

Nek sakrije more tugu 

Koju nosi seka mala

Jedan braco bolestan je

A to vjeruj nije šala.

Nek poteku suze moje

Nek naprave biser-rijeku

Nek presahnu suze bolne 
Što u njega stalno teku.

U školi sam uvijek bila tužna i povučena. 

Na jednom od časova bosanskog jezika, osjetila sam nečiji uporan pogled. Stidljivo sam podigla glavu, a pred mojim očima se pojavilo  divno anđeosko lice. Bila je to moja nastavnica Fadila, moja dobra vila.
Tuga je iščezla istog trena  kad sam osjetila blagi pogled toplih zelenih očiju. nekoliko Otvorila  sam svoje srce i ispričala  ono što me već dugo mučilo. 
Od tog dana sam joj redovno donosila sve moje maštovite razigrane stihove koje je unijela u  računar, razvrstala ih po motivima i  ispravila pogreške, a da ja o tome ništa nisam znala. Nakon izvjesnog vremena mi je rekla da imam mnogo dobrih pjesama dovoljno za jednu knjigu pa me  kao slučajno upitala kome bih je posvetila.  Ja sam radosno odgovorila da bi bila posvećena mom bolesnom braci da mu za trenutak uljepšam život.

Zatim se sve desilo baš  kao u najljepšoj bajci. Moja dobra vila je pokazala sve pjesme načelniku i ljudima iz Općine. Oni su se oduševili i  obećali joj da će ih štampati.Predložili su da se knjige podijele besplatno djeci u školama na našoj općini, ali nastavnica ih je zamolila da ih prodajemo da bismo mome braci mogli platiti liječenje.  
E, sad da ti predstavim moju drugu dobru vilu. To je teta Ferida Duraković, poznata književnica. Kad joj je nastavnica poslala pjesme, ona ih je pročitala i rekla da joj se dopadaju. Napisala mi je predivnu recenziju, ustvari, to je najljepše pismo koje mi ikada neko poslao. Odlučila je da knjizi da naslov prema jednom od osam pjesničkih ciklusa „Šareni mali svijet“.U tom pismu mi je obećala da će na promociju moje prve njige dovesti mog najdražeg pisca Željka Ivankovića. A prije promocije sam dobila pismo od njega u kojem je pohvalio moje pjesme i savjetovao mi da nastavim  sa čitanjem knjiga jer ću tako napredovati i u pisanju. Naravno, poslušala sam te savjete.
No, da skratim priču. U predivno junsko predvečerje u prostorijama moje škole je bila promocija. Ja sam u rukama držala „Šareni mali svijet“- svoju prvu zbirku poezije i bila  najsretnije biće na ovoj planeti. Nije to zbog same knjige, jer mnoga talentirana djeca danas imaju svoje knjige. Ja sam pomogla  svom braci i to se ne može ni s čim mjeriti. Bila sam najsretnija sestra ikada rođena.
Bajka se i dalje nastavlja jer ja i dalje nezaustavljivo pišem.Nove pjesme se nižu u najljepšu nisku bisera pa ih je moja dobra vila odlučila poslati na Dječiji festival poezije u Banja Luku. Tamo sam osvojila drugo i treće mjesto.  Radujem se što učestvujem na ovom Festivalu jer imam priliku družiti sa malim pjesnicima iz raznih krajeva regiona. 
 Ima još nešto što moraš znati. Pokatkad pišem  i prozu. U dječijem magazinu 5 Plus, čiji sam saradnik objavili su u nastavcima moje „Leptirove priče“. 
Sinoć su se javile neki ljudi  koje žele da moja knjiga bude prevedena na engleski jezik. Trebala bih biti sretna, a ja sam opet tužna. Braco je prošle sedmice operisan i jako je bolestan. Da li je ovo može biti moja bajka sa sretnim završetkom? Voljela bih da je bracina bolest samo ružan san. Je li život, zaista, ovako težak i surov? Hoće li moj brat ozdraviti? Pitanja se nižu jedno za drugim. Čini mi se u beskraj. 
Izvini što su mi misli pomalo nesređene. Željela sam ti povjeriti svoje velike i male tajne i s tobom podijeliti svoju radost i  bol. 
Da ne završim tužno ovo pismo,  evo za kraj i jedne vesele pjesme.

Umislila 

Jedna koza 

Da je njena boja roza.

Ogleda se 

Stalno meči

Nigdje kraja 

Njenoj sreći.

Reče kozi 

Jedna krava:

Baš si prava

Ti budala!

Gdje si srela

kozu rozu?

U šarenom 

Cvjetnom vozu. 

P. S. Moj uvaženi  prinče, 
Nadam se da ti je drago što si me upoznao i da ćeš ti kao poglavar  najljepše bajke znati odgovore na moja pitanja. 
Srdačan pozdrav!                                                
                                              Tvoja prijateljica  Rahma
